
Uunga siunnersuut: Illorsuit ammaqqinneqarnissaanut Naalakkersuisut pilersaarummik 

suliaqaqqullugit Inatsisartut aalajangiiffigisassaattut siunnersuut. Pilersaarummi nunaqarfiup 

pilerseqqinneqarnissaanut pisortallu ingerlatsinerisa aallarteqqinneqarnissaannut 

pisariaqartinneqartunik inatsisitigut tunngavissat ilaatinneqassapput, pilersaarullu 

kingusinnerpaamik UPA 2027-mi Inatsisartunut saqqummiunneqassalluni. 

(Inatsisartunut ilaasortaq Aqqalu C. Jerimiassen, Atassut) 

Siullermik Siumumiit Inatsisartunut ilaasortaq Aqqalu C. Jerimiassen Atassut qutsavigaarput Illorsuit 

siunissaa pillugu politikkikkut isummerfiginissaa qaqeqqimmagu. 

Ukioq manna juunimi Inatsisartut upernaakkut ataatsimiinneranni tamanna aamma oqallisigaarput, 

tassanilu Siumumiit erseqqissumik oqaatigaarput Illorsuarmiut nunaminnut 

angerlarsimaffimminnut uteqqinnissaannut periarfissaqarnissaat pillugu suliniutit 

unitsinneqassanngitsut, aammalu innuttaasut akissutissinneqartariaqartut. 

Tamanna Siumumiit suli aalajangiusimavarput. 

Siumup politikkikkut anguniagaasa ilagaat Illorsuit ammaqqinneqarnissaa. Tamanna partiitsinni 

anguniagaannaassanngilaq, piviusunngortinneqarnissaali anguniarlugu sulinerput ingerlavoq 

aamma uninnavianngilaq. 

Illorsuit 2017-imi inuerutsinneqanngikkallarami nunaqarfiuvoq ingerlalluartoq, aalisarnikkut 

piniarnikkullu inuussutissarsiuteqarnissamut periarfissagissaartoq. Qaleralinniarneq 

ingerlalluartoq, innuttaasut imminnut pilersorsinnaanerannut aningaasatigullu 

tunngavissaqarluarnerannut pingaaruteqarluinnartoq. 

 

Taamaattumik eqqaamasariaqarparput innuttaasut qimagussortinneqarnermikkut 

angerlarsimaffitik kisiisa annaanngimmatigit, aammali amerlasuut inuussutissarsiuteqarnermikkut 

inuunerminni tunngavigisimasatik annaammatigit. 

Maanna ukiut qulingiluat sinnerlugit qaangiupput innuttaasut angerlarsimaffimminnit 

qimagussortinneqarmata. Taamaattumik siunissartik pillugu erseqqissumik piaarnerpaamillu 

akissutissinneqartariaqarput. 

Siumumiit isumaqarpugut innuttaasut isumannaatsumik pingaarnerpaamillu tamatumunnga 

aqqutissiuunnissaat ingerlanneqartariaqartoq. Taamaattumik Illorsuup ammaqqinneqarsinnaanera 

ilisimasat tunngavigalugit nutarterneqarsimasunik misissuinernik, aammalu upalungaarsimanikkut 

mianersoqquinermit tunngavillit aqqutigalugit Illorsuarmiut nuaminnut uteqqissinnaanissaat 

ingerlasariaqarpoq aammalu aaqqissuussinernik tatiginartunik tunngaveqartariaqarpoq. 

Upernaakkut ataatsimiinnermi Naalakkersuisut aperaagut qaqqat nakkaattoornissaannut 

tunngatillugu nakkutilliinermut mianersoqqussuteqartarnermullu aaqqissuussinerit, siornatigut 

2025-imi naammassineqarnissaat naatsorsuutigineqarsimasut, qanoq inerneqarniarsimanersut. 

Taamaattumik Naalakkersuisut maanna aamma apererusuppagut: Nakkutilliinermut 

mianersoqqussuteqartarnermullu 9 mio. koruuninik aningaasaliissutigineqarsimasut qanoq 

kinguneqarsimappat? Illorsuillu siunissaa pillugu inaarutaasumik aalajangiisoqarsinnaalersinnagu 

misissugassat suut suli amigaataappat? 

Atassutip siunnersuutaa aallaaviatigut Siumumiit isumaqatigaarput. Siunnersuutip siunertaa 

pitsaasuuvoq, aammalu innuttaasut angerlarsimaffimminnut uteqqinnissaminnik kissaateqarnerat 

paasilluarsinnaavarput. 

Kisianni unneqqarissumik aamma oqaatigissavarput isumannaallisaanermut tunngasut suli 

naammattumik qulaajarneqarsimannginneranni, 2027-imi upernaakkut ataatsimiinnissamut 

pilersaarutip naammassineqarnissaa piviusorsiortutut isiginnginnatsigu. Taamaattumik 

Naalakkersuisut siunnersuutaattut 2027-imi ukiakkut ataatsimiinnissamut piffissaliussaq 

piviusorsiornerusutut isigalutigu.  

Taamaakkaluartoq erseqqissassavarput isumannaallisaanermut tunngatillugu pilersaarut 

nalunaarusiaannanngussanngilaq, taamaalillunilu Illorsuit siunissaa pillugu aalajangiinissaq 

kinguarsarneqaqqissanngilaq. Politikkikkununa aaliangiinerup pianik matuneqartoq taamaattumik 

politikkikkut ammaqqinnissaa isummerfissaavoq. Atorfilittat allallu aporfilersugassarinngilaat 

politikkikkut isummernerit aallaavigalugit sulinerusussaammat. 

Siumumiit anguniagarput suli tassaavoq Illorsuit ammaqqinneqarnissaa, tamannalu aamma  

innuttaasut isumannaatsumik  inuuneqarnissaannut aamma qulakkeerneqarsinnaasoq 

upperaarput. 

Illorsuarmiut matumani suleriaqqinnermi peqataatinneqartariaqarput, aammalu Naalakkersuisut 

qulakkeertariaqarpaat suliaq pisariaqanngitsumik kinguarsarneqassanngitsoq. 

Siumumiit anguniagarput allanngunngilaq. Illorsuit ammaqqinneqarsinnaanera 

piviusunngortinniarlugu sulinerput ingerlateqqissavarput, innuttaasut isumannaatsuunissaat 

aallaavigalugu. 

Taamatut oqaaseqarluta Naalakkersuisut allannguutissatut siunnersuutaat aammalu 

siunnersuuteqartup siunertaa Siumumiit sanaartornermut ataatsimiisitaliamut ingerlateqqippagut. 

Qujanaq. 

 

Erik Jensen, Siumut 


